በድሬዳዋ አስተዳደር

ከተማ ልማት እና ኮንስትራክሽን ቢሮ
የግል መኖሪያ ቤት ኪራይ  ቅሬታ ሰሚ ኮሚቴ 
አደረጃጀት እና የአሰራር መመሪያ ረቂቅ
ቁጥር----/2016

ግንቦት/ 2016 ዓ.ም

                                              ድሬዳዋ
መግቢያ
የግል መኖሪያ ቤት ኪራይን በተመለከተ የውል ምዝገባና ማረጋገጥ፣ የጥቆማ አቀራረብ እና አስተዳደራዊ እርምጃ የሚወሰድበት ስርዓት መዘርጋት ዝርዝር የአፈፃፀም መመሪያ  መዘጋጀቱ የሚታወቅ ነው፡፡
በመሆኑም በመኖሪያ ቤት ኪራይ ቁጥጥር እና አስተዳደር አዋጅ ቁጥር 1320/2016  እና መመሪያው መሠረት ተቆጣጣሪው አካል በሰጠው ውሳኔ ላይ የሚቀርብ አቤቱታ ተቀብሎ የሚወስን አቤቱታ ሰሚ አካል አወቃቀር እና የሥራ ሁኔታ በግልጽ የሚያስቀምጥ የሕግ ማዕቀፍ ማውጣት በማስፈለጉ፤

የድሬዳዋ አስተዳደር በመኖሪያ ቤት ኪራይ ቁጥጥር እና አስተዳደር አዋጅ ቁጥር 1320/2016 አንቀጽ 24(2) መሠረት ይህንን መመሪያ አውጥቷል፡፡
ክፍል አንድ

ጠቅላላ

1. አጭር ርዕስ 

ይህ መመሪያ “የግል መኖሪያ ቤት ኪራይ ቅሬታ ሰሚ ኮሚቴ አደረጃጀት እና አሰራር መመሪያ ቁጥር …../2016” ተብሎ ሊጠቀስ ይችላል፡፡

2. ትርጓሜ፣
የቃሉ አገባብ ሌላ ትርጉም የሚያሰጠው ካልሆነ በስተቀር በዚህ መመሪያ ውስጥ፡-

1) “አዋጅ” ማለት የመኖሪያ ቤት ኪራይ ቁጥጥር እና አስተዳደር አዋጅ ቁጥር 1320/ 2016 ነው፤
2) “ቢሮ”  ማለት “የድሬዳዋ አስተዳደር ከተማ ልማትና ኮንስትራክሽን ቢሮ” ነው፤
3) “ተቆጣጣሪ አካል” ማለት  “የግል መኖሪያ ቤት ኪራይ እንዲያስተዳድር እና ኪራይ ውልን እና ዋጋን እንዲቆጣጠር ስልጣን የተሰጠው የድሬዳዋ አስተዳደር ከተማ ልማትና ኮንስትራክሽን ቢሮ ነው፡፡ 
4)  “ኮሚቴ” ማለት የመኖሪያ ቤት ኪራይ ቅሬታ ሰሚ ኮሚቴ ነው፡፡

5) በአዋጁ ውስጥ ትርጉም የተሰጣቸው ቃላትና ሐረጎች ለዚህም መመሪያ ተፈጻሚ ይሆናሉ፡፡

6) ማንኛውም በወንድ ጾታ የተጠቀሰው የሴትንም ጾታ ያካትታል፡፡

3. የተፈጻሚነት ወሰን፤

ይህ መመሪያ በድሬዳዋ አስተዳደር ውስጥ በሚገኙ  የግል መኖሪያ ቤት ኪራይ ቁጥጥርና አስተዳደር ጉዳይ ላይ ተፈጻሚ ይሆናል፡፡ 

ክፍል ሁለት
ስለ ቅሬታ ሰሚ ኮሚቴ
4. ኮሚቴ መቋቋም፡
     በድሬዳዋ አስተዳደር ተጠሪነታቸው ለከተማ ልማት እና ኮንስትራክሽን ቢሮ   

     የሆነ መመሪያው ተፈጻሚ በሚሆንባቸው ሁሉም ቀበሌዎች ቢያንስ አንድ ኮሚቴ  

    ተቋቁሟል፡፡
5. የኮሚቴ አባላት ብዛትና የሙያ ስብጥር፤
        የኮሚቴ አባላት በቁጥር 5 ሆኖ የሙያ ስብጥሩም ከሚከተሉት አካላት በከተማ  

    ልማት እና ኮንስትራክሽን ቢሮ የሚመረጥ ይሆናል፡-

1) የቀበሌው አፈጉባኤ          ……………………………………ሰብሳቢ 
2) ከደንብ ማስከበር አስተባባሪ           ……………….................አባል
3) ሴቶች ሕጻናትና ማሕበራዊ ጉዳይ ማስተባበሪያ   ……… አባል ፀሐፊ   
4) የአከራይ ተወካይ (በማሕበረሰቡ የሚወከል)      ………………. አባል

5) የተከራይ ተወካይ (በማሕበረሰቡ የሚወከል)      ………..…….. አባል
6. የኮሚቴ አባላት መመልመያ መስፈርት፤

1) በሥነ-ምግባሩ እና በሥራ አፈጻጸሙ የተመሰገነ፣

2) ባለፉት ሁለት አመታት ውስጥ በወንጀል ወይም በዲስፕሊን ጉድለት ያልተቀጣ፣

3) ከመንግስት ተቋማት ለሚወከሉ በአስተዳደሩ ውስጥ በመንግሥት መሥሪያ ቤት ውስጥ ከሁለት ዓመት በላይ አገልግሎት ያለው፣

4) ከማህበረሰብ ለሚወከል ተከራይ  በቀበሌው ውስጥ ሁለት ዓመት በላይ በተከራይነት የቆየና አሁንም ተከራይ የሆነ

5) ከማህበረሰብ ለሚወከል አከራይ በቀበሌው ውስጥ ከሁለት ዓመት በላይ መኖሪያ ቤት ሲያከራይ የቆየና በማከራየት ላይ የሚገኝ ፤
7. የኮሚቴ አባላት ሥነ-ምግባር፤
1) የኮሚቴው የሥነ-ምግባር መርሆዎች የሚከተሉት ናቸው፡- 

  ሀ/  ከአድሎ ነጻ መሆን፣

  ለ/ ሚስጢራዊ መረጃዎችን መጠበቅ፣

  ሐ/ ከጥቅምና ከጥቅም ግጭት ነጻ መሆን፣
  መ/ ኃላፊነትን በቅንነትና በታማኝነት መወጣት፣ 

2) የኮሚቴ አባል የጥቅም ግጭት መኖሩን ሲያረጋግጥ ለሰብሳቢው በማሳወቅ ራሱን ጉዳዩን ከማየት ማግለል አለበት፡፡
3) ማንኛውም የኮሚቴ አባል በዚህ አንቀጽ ከተቀመጡት የሥነ-ምግባር መርሆዎች መካከል አንዱን ከጣሰ ከአባልነት ተሰርዞ ሌላ አባል ይተካል፡፡ 
8. የኮሚቴው ሥልጣንና ተግባር ፤
1) አቤቱታ ሰሚ ኮሚቴ በተቆጣጣሪ አካል የሚወሰኑ የተከራይ አከራይ              
 አለመግባባት ላይ የሚተላለፉ፣ የአዋጁን ጥሰት አስመልከቶ በተደረገ  

 ማጣራት መሰረት የሚወሰኑ የተቆጣጣሪው አካል ውሳኔዎች ላይ ቅሬታ  

 ያላቸውን ተከራይ ወይም አከራይ ቅሬታ ተቀብሎ መርምሮ ተገቢውን ውሣኔ
 ይሰጣል። 
2) ኮሚቴው የሰጠው ውሳኔ የመጨረሻ አስተዳደራዊ ውሳኔ ይሆናል። 
9. ስለ ቅሬታ ማመልከቻ፤
በተቆጣጣሪ አካል የሚወሰኑ የተከራይ አከራይ   በተሰጠው ውሳኔ ቅሬታ ያለው ወገን የመኖሪያ ቤቱ ባለበት ቀበሌ  በአዋጅ አንቀጽ 24 መሠረት ለተቋቋመው የግል ቤት ኪራይ ጉዳይ አቤቱታ ሰሚ ኮሚቴ የጽሁፍ አቤቱታ  ከደረሰው ቀን ጀምሮ በ15 የሥራ ቀናት ውስጥ ቅሬታውን ማቅረብ ይኖርበታል፡፡

10. የኮሚቴው ሥልጣንና ተግባር ፤
3) አቤቱታ ሰሚ ኮሚቴ በተቆጣጣሪ አካል የሚወሰኑ የተከራይ አከራይ   አለመግባባት ላይ የሚተላለፉ፣ የአዋጁን ጥሰት አስመልከቶ በተደረገ ማጣራት መሰረት የሚወሰኑ የተቆጣጣሪው አካል ውሳኔዎች ላይ አቤቱታ በመቀበል በአዋጅ 1320/2016 እና በማስፈፀሚያ መመሪያው መሠረት ተገቢውን  ውሳኔ  ይሰጣል። 
4) ኮሚቴው የሰጠው ውሳኔ የመጨረሻ አስተዳደራዊ ውሳኔ ይሆናል። 
5) ኮሚቴው የውስጥ አሰራሩን በተመለከተ የአሰራር ስርዓት ይዘረጋል።
11.  ስለ ይግባኝ ፤
ሀ) በኮሚቴው ውሳኔ ቅር የተሰኘ ወይም ጥቅሙ የተነካበት ማንኛውም ወገን   

   ስልጣን ላለው ፍርድ  ቤት ይግባኝ ማቅረብ ይችላል፡፡ 

12. የኮሚቴ አባላት የሥራ ዘመን፤

1) የኮሚቴ አባላት የሥራ ዘመን ሁለት አመት ይሆናል፡፡ 

2) የዚህ አንቀጽ ንዑስ አንቀጽ (1) ድንጋጌ ቢኖርም የኮሚቴ አባል የሥራ ዘመኑ ከተጠናቀቀ በኋላ በድጋሚ ሊመረጥ ይችላል፡፡ ሆኖም አንድ የኮሚቴ አባል ከሁለት የሥራ ዘመን የበለጠ ሊመረጥ አይችልም፡፡

13. የኮሚቴው ስብሰባ
1) ኮሚቴው በሳምንት አንድ ቀን ይሰበሰባል፣ አቤቱታዎች ተቀብሎ ይመለከታል፤

2) የዚህ አንቀጽ ንኡስ አንቀጽ (1) ድንጋጌ እንደተጠበቀ ሆኖ ኮሚቴው ለሥራው ባስፈለገ መጠን በማናቸውም ጊዜ ሊሰበሰብ ይችላል፡፡

3) በኮሚቴው ስብሰባ ላይ ሰብሳቢውና ሌሎች ሁለት አባላት ከተገኙ ምልዓተ-ጉባዔ ይሆናል፡፡

4) ኮሚቴው የሚሰጠው ውሳኔ በአብላጫ ድምጽ ይሆናል፡፡ 

5) ድምጽ እኩል በኩል የተከፈለ እንደሆነ ሰብሳቢው ያለበት ወገን የኮሚቴው ውሳኔ ይሆናል፡፡ በሃሳብ የተለየው የኮሚቴ አባል ያቀረበው ሃሳብ በልዩነት ይመዘገባል፡፡
14.  የቅሬታ ሰሚ ኮሚቴው  የመሰብሰቢያ ቦታና ለስራዉ የሚስፈልጉ 
  ግብአቶች  ስለማቅረብ፣
1) የከተማ ልማት እና ኮንስትራክሽን ቢሮ ወይም  ጉዳዩ የሚመለከተዉ አካል ለቅሬታ ሰሚ ኮሚቴ  መሰብሰቢያ ቢሮ ያዘጋጃል፤
2) የከተማ ልማት እና ኮንስትራክሽን ቢሮ ወይም የቀበሌው ጽ/ቤት   ለአቤቱታ ሰሚ ኮሚቴው አንድ መረጃ አደራጅ እንዲቀጠርለት ወይም በቋሚነት እንዲመደብለት ይደረጋል፡፡
3) የቅሬታ ሰሚ ኮሚቴው መረጃ አደራጅ ዘወትር በስራ ቀንና ሰዓት  ቢሮው ባዘጋጀው ጽ/ቤት በመገኘት ለኮሚቴው የሚቀርቡ አቤቱታዎችን ይቀበላል፣   ለኮሚቴው ያቀርባል እና የሥራ ድጋፍ ይሰጣል፡፡
4) የከተማ ልማት እና ኮንስትራክሽን ቢሮ ወይም ለቅሬታ ሰሚ ኮሚቴው ለስራዉ የሚስፈልጉ ግብአቶች ያቀርባል፡፡ 
5) የመንግሥት ህንፃዎች እና ቤቶች አስተዳደር ዳይሬክቶሬት ለቅሬታ ኮሚቴ እንደአስፈላጊነቱ አስፈለጊ ሆኖ ሲገኘዉ ማትጊያ ወይም ጥቅማ ጥቅሞች ሊመድብ ወይም ሊያቀርብ ይችላል፡፡  
15. የቅሬታ አቀራረብ እና ውሳኔ አሰጣጥ፤

ኮሚቴው፡- 

1) የሚቀርብለትን አቤቱታ በሁለት ኮፒ ይቀበላል፤ መቀበሉን በፊርማ በማረጋገጥ  ማረጋገጫ ለአቤቱታ አቅራቢው ይሰጣል፤

2) አቤቱታውን እንደተቀበለ ቀጠሮ በመስጠት ተቆጣጣሪው አካል መልስ እንዲሰጥ የአቤቱታውን ኮፒ  ይልካል፤

3) ለውሳኔ አሰጣጥ አስፈላጊ ሆኖ ሲያገኘው ከማንኛውም አካል ማስረጃ እንዲቀርብለት ሊጠይቅ ይችላል፡፡

4) የቀረበለትን አቤቱታና ማስረጃ መርምሮ ውሳኔ ይሰጣል፤ ውሳኔውንም በጽሑፍ ያሳውቃል፡፡
ክፍል ሶስት

ልዩ ልዩ ድንጋጌዎች
16. የመተባበር ግዴታ

ማንኛውም ሰው ለዚህ መመሪያ አፈጻጸም የመተባበር ግዴታ አለበት፡፡ 

17. መመሪያ ስለማሻሻል፤
ቢሮው አስፈላጊ ሆኖ ሲያገኘው መመሪያውን ሊያሻሽል ይችላል፡፡
18. ተፈጻሚነት ስለማይኖራቸው ሕጎች፤

ከዚህ መመሪያ ጋር የሚቃረኑ ማናቸውም መመሪያ ወይም ልማዳዊ አሠራር በዚህ መመሪያ በተሸፈኑ ጉዳዮች ላይ ተፈጻሚነት አይኖረውም፡፡

19. መመሪያው የሚጸናበት፣
ይህ መመሪያ ከ----- 2016 ጀምሮ የጸና ይሆናል፡፡

ኢ/ር ኡመር ዱአሌ

የከተማ ልማትና ኮንስትራክሽን ቢሮ ኃላፊ

